
梨花海棠二首

作者：元好問　金朝

本作品收錄於《元遺山集》

梨花如靜女，寂寞出春暮。

春工惜天真，玉頰洗風露。

素月淡相映，蕭然見風度。

恨無塵外人，為續雪香句。

孤芳忌太潔，莫遣凡卉妒。

妍花紅粉妝，意態工媚嫵。

窈窕春風前，霞衣欲輕舉。

金槃渺華屋，國艷徒自許。

依依如有意，脈脈不得語。

詩人太冷落，愁絕殘春雨。

此金朝作品在全世界都属于公有领域，因为作者逝世已经超过100年，且作品于1931年1

月1日之前出版。

